
ABSTRAK

Tesis ini membincangkan tentang dakwah Islamiyyah di Maahad Dala Patani, di
wilayah selatan Thailand. Kajian ini ingin membincangkan peranan dan usaha para
guru dan pelajar dalam menyebarkan dakwah islamiyyah di Maahad Dala Patani ini dan
sangat penting untuk menjadi benteng utama dalam menyebarkan dakwah islamiyyah
dari sudut pendidikan, ekonomi, sosial dan masyarakat di wilayah selatan Thailand.
Kajian ini bertujuan untuk mengenal pasti tentang cara yang digunakan oleh pendakwah
dalam menyebarkan ilmu pengetahuan dan ajaran Islam yang betul di wilayah selatan
Thailand khususnya di Maahad Dala Patani. Selain itu, kajian juga bertujuan untuk
mengenal pasti masalah yang dihadapi oleh pendakwah di wilayah selatan Thailand.
Antara masalah yang didapati dalam kajian ini ialah pendakwah yang kurang
memainkan peranan dan kurang berusaha untuk berdakwah dengan sewajarnya. Selain
itu, kekurangan bahan ilmiah untuk digunakan dalam pendidikan dan penyelidikan juga
merupakan satu masalah yang dapat dikenal pasti dalam kajian ini. Kajian ini telah
menggunakan beberapa kaedah iaitu kaedah induktif, kaedah analisis dan lapangan.
Kajian ini telah mendapati bahawa para ulama telah memberi dan menyampaikan
banyak sumbangan kepada masyarakat dan negara Kkhususnya dalam bidang
pendidikan, penulisan, penyelidikan dan sebagainya. Maahad Dala Patani juga telah
melahirkan ramai pendakwah-pendakwah yang berwibawa dan berilmuan di negara
Thailand mahupun di nusantara. Dakwah yang disampaikan oleh mereka di selatan
Thailand menggunakan kaedah dakwah secara fizikal dan juga melalui media massa.
Dakwah disampaikan dengan cara yang berhemah dan dapat menjadi contoh ikutan
yang baik kepada masyarakat. Seorang pendakwah itu telah memainkan peranan dan
tanggungjawab yang besar dalam mengagungkan Allah SWT dan menyebarkan ajaran
Islam kepada masyarakat di seluruh pelusuk dunia. Pendakwahan tersebut adalah agar
dapat meningkatkan keimananan dan ketakwaan kepada Allah SWT. Kesimpulannya,
pendidikan Islam di sekolah-sekolah di wilayah selatan Thailand memainkan peranan
yang utama dalam dakwah dan budaya Islam. Terdapat juga masalah semasa yang boleh
diselesaikan dengan meningkatkan program latihan, organisasi pentadbiran dakwah
dan aktiviti untuk pelajar dan masyarakat.

